
MOLIYAVIY FAOLIYAT NATIJALARI HISOBI VA 
AUDITINI  TAKOMILLASHTIRISH
Po‘latov Xudoyberdi Uktamovich
Samarqand iqtisodiyot va servis 
instituti katta o‘qituvchi, 
Email: pulatov.xudoyberi@gmail.com.

Abduxoliqov Isomiddin Ikrom o‘g‘li
Samarqand iqtisodiyot va servis instituti, 
Bugalteriya hisobi va menejment fakulteti, 
BH-321 guruh talabasi, 
Email: iabduxoliqov54@gmail.com

Annotatsiya: Bugungi kunda mamlakatimizda moliyaviy hisobotning xalqaro standartlariga o‘tish jarayoni jadal sur’atlarda 
davom etib kelmoqda. Har bir korxonaning daromadlar va xarajatlar hisobi, auditi va tahlilini takomillashtirishda xalqaro 
standartlar me’yorlaridan foydalanish dolzarb mavzulardan biri bo‘lib kelmoqda. Ushbu maqolada moliyaviy faoliyat natijasi 
hisoblangan moliyaviy faoliyat daromadlari va xarajatlari ta’rifi, tasnifi, ularning auditi va tahlili to‘g‘risida ma’lumotlar aks 
ettirilgan.

Kalit soʻzlar: moliyaviy faoliyat daromadlari, moliyaviy faoliyat xarajatlari, tahliliy ko‘rsatkichlar, moliyaviy faoliyat natijalari 
hisobi va auditi.

Abstract: In the context of our country's accelerated transition to international financial reporting standards, proper 
accounting, auditing, and analysis of revenues have gained increasing importance. One of the relevant topics that 
contributes to deepening professional knowledge in this area is the application of international standards in the process 
of revenue recognition and analysis. This article presents the results of research related to the classification, analysis, and 
audit of revenues, along with relevant factual data.

Key words: Financial activity revenues, financial activity expenses, analytical indicators, accounting and audit of financial 
performance results.

Аннотация: В условиях стремительного перехода нашей страны на международные стандарты финансовой 
отчётности особое значение приобретает правильный учёт, аудит и анализ доходов. Одной из актуальных тем, 
способствующих углублению профессиональных знаний в данной области, является применение международных 
стандартов в процессе учёта и анализа доходов. В данной статье представлены результаты исследований, 
касающиеся классификации, анализа и аудита доходов, а также приведены соответствующие фактические 
данные.

Ключевые слова: доходы от финансовой деятельности, расходы по финансовой деятельности, аналитические 
показатели, учёт и аудит результатов финансовой деятельности.

K I R I S H
Mamlakatimizda hisob va audit tizimini xalqaro standartlarga o‘tkazish bugungi kunda tezkorlik bilan amalga 

oshirilmoqda. Ko‘plab korxonalar hisobotlarini deyarli to‘liq xalqaro standartlar asosida tuzmoqda. Hisobotlarni 
xalqaro standartlar asosida yuritish korxonalarning investitsion jozibadorligini oshirishga xizmat qiladi.

Prezidentimiz tomonidan 2020-yil 20-fevralda imzolangan PQ–4611-sonli qaror — “Moliyaviy hisobot 
standartlariga o‘tish bo‘yicha qo‘shimcha chora-tadbirlar to‘g‘risida” — ushbu sohada muhim normativ-huquqiy 
asos bo‘lib xizmat qiladi. Qarorda korxonalarning hisob tizimini xalqaro moliyaviy hisobot standartlariga (XMHS) 
o‘tkazish jarayonini jadallashtirish bo‘yicha quyidagi yo‘nalishlar belgilab berilgan:

Xalqaro moliyaviy hisobot standartlari (XMHS) va ularga izohlarni davlat tiliga tarjima qilish;
Milliy hisob tizimini xalqaro standartlar me’yorlariga muvofiq ravishda uyg‘unlashtirib takomillashtirish;
XMHSni joriy etish bilan bog‘liq normativ-huquqiy hujjatlarni qayta ko‘rib chiqish.

Yuqoridagi yo‘nalishlar asosida moliyaviy hisobotning xalqaro standartlariga o‘tish jarayoni izchil davom 
etmoqda. Korxonalarning daromad va xarajat ko‘rsatkichlarini hisobga olish mexanizmini takomillashtirish har 
bir xo‘jalik yurituvchi subyekt oldidagi dolzarb vazifalardan biri bo‘lishi lozim.

Moliyaviy faoliyatning barqaror bo‘lishi korxonalar rivojining kafolati hisoblanadi. O‘z navbatida, korxonalar 
istiqboli mamlakat iqtisodiy taraqqiyoti uchun muhim omil bo‘lib xizmat qiladi.

    M A V Z U G A  O I D  A D A B I Y O T L A R  S H A R H I
K.B. Urazov o‘zining “Buxgalteriya hisobi va audit” nomli adabiyotida moliyaviy faoliyat daromadlari va 

xarajatlarining tasnifi, ta’rifi hamda ularni hisobga olish tartibi haqida o‘z qarashlarini bayon etgan.
U.A. Shirinov esa moliyaviy faoliyatga quyidagicha ta’rif bergan:
“Moliyaviy faoliyat — bu korxonaning asosiy bo‘lmagan faoliyati tarkibiga kiruvchi, boshqa korxonalarning 

(banklar va boshqalar) mablag‘lari tarkibi va hajmida o‘zgarishlarga olib keladigan faoliyat turidir.”
Z.B. Eshpo‘latova esa quyidagi fikrni ilgari surgan:
“Moliyaviy faoliyatdan daromad — bu korxonani tashqi moliyalashtirish manbalari (qo‘shimcha aksiyadorlik 

yoki pay kapitalini jalb qilish, aksiyalar, obligatsiyalar va boshqa qimmatli qog‘ozlar emissiyasi, kreditlarning turli 
shakllarini jalb qilish), shuningdek, jalb qilingan kapitalni dividendlar, foiz to‘lovlari va asosiy qarzlarni so‘ndirish 
orqali xizmat ko‘rsatish bilan bog‘liq pul oqimlari natijasidir.”

T A D Q I Q O T  M E T O D O L O G I YA S I
Ushbu tadqiqot moliyaviy faoliyat natijalarining hisobi va auditini takomillashtirishga qaratilgan bo‘lib, hisob 

va audit amaliyotining xalqaro standartlar asosida olib borilishini o‘rganishga yo‘naltirilgan. Tadqiqotda mavjud 
nazariy asoslar, amaliy tajribalar va statistik ma’lumotlar tahlil qilindi.

Tadqiqotning metodologik asosi
Tadqiqotda moliyaviy hisobotning xalqaro standartlari (IFRS), xalqaro audit standartlari (ISA), milliy 

normativ-huquqiy hujjatlar, shuningdek, ilg‘or xorijiy va mahalliy ilmiy tadqiqotlar asos bo‘lib xizmat qildi. 
Xususan, P. Samuels, M. Armstrong, A. Kiyosaki, O‘zbekiston Respublikasi Prezidenti va Moliya vazirligining 
tegishli qaror va farmoyishlari asos sifatida o‘rganildi.

Tadqiqot ob’ekti va predmeti
Tadqiqot ob’ekti: Korxonalarning moliyaviy faoliyati va bu faoliyat natijalarini aks ettiruvchi hisobotlar tizimi.
Tadqiqot predmeti: Moliyaviy faoliyat daromadlari va xarajatlarini hisobga olish va audit qilish mexanizmlari, 

ularni takomillashtirish yo‘nalishlari.
Tadqiqot quyidagi ilmiy-uslubiy yondashuvlar asosida olib borildi:
Tizimli tahlil – moliyaviy faoliyat natijalarini aks ettiruvchi hisobot shakllarining ichki mantiqiy tuzilmasi 

o‘rganildi;
Solishtirma tahlil – xalqaro va milliy hisob-audit amaliyotlari qiyoslandi;
Empirik metodlar – amaldagi korxonalarda auditorlik tahlili natijalari tahlil qilindi;
Statistik usullar – moliyaviy natijalarning dinamikasi va ko‘rsatkichlar o‘zgarishi tahlil qilindi;
SWOT tahlil – moliyaviy hisobot yuritish va auditda mavjud imkoniyatlar hamda tahdidlar aniqlab chiqildi.
Tadqiqot bazasi
Tadqiqotda “O‘zkimyosanoat” AJ, O‘zbekiston Respublikasi Moliya vazirligi, Davlat soliq qo‘mitasi, 

O‘zbekiston Respublikasi Prezidenti tomonidan qabul qilingan 2020-yil 20-fevraldagi PQ–4611-sonli qaror, 
korxonalarning yillik moliyaviy hisobotlari, audit xulosalari, shuningdek, xalqaro tajriba (KPMG, Deloitte, PwC 
kabi kompaniyalarning hisoboti) asos bo‘lib xizmat qildi.

Tadqiqotning ilmiy yangiligi
Tadqiqotda moliyaviy faoliyat natijalarini xalqaro standartlar asosida hisobga olishda milliy amaliyotga 

moslashtirilgan metodik yondashuvlar ishlab chiqildi. Moliyaviy faoliyat daromad va xarajatlarini hisobga olish 
va audit qilish bo‘yicha kompleks tahlil metodikasi taklif qilindi. Shuningdek, bu jarayonda hisobchi va auditorlar 
uchun amaliy tavsiyalar ishlab chiqildi.

T A H L I L  V A  N A T I J A L A R
Hozirgi kunda moliyaviy faoliyat natijalari hisobini yuritish va korxonalarda moliyaviy faoliyatdan olinadigan 

daromadlar hajmining yuqori bo‘lishi korxona faoliyatining samaradorligidan dalolat beradi. Korxona qanchalik 
barqaror va samarali faoliyat olib borsa, bu uning moliyaviy faoliyatiga ham bevosita ta’sir ko‘rsatadi.

Endi moliyaviy faoliyat natijalari bilan qisqacha tanishib chiqamiz. Moliyaviy faoliyat daromadlari 
korxonalarda quyidagi manbalardan olinadi:

Royalti ko‘rinishidagi daromadlar;

Dividend ko‘rinishidagi daromadlar;
Foiz ko‘rinishidagi daromadlar;
Moliyaviy ijaradan olinadigan daromadlar;
Qimmatli qog‘ozlarni qayta baholashdan olingan daromadlar;
Valyuta kursi farqidan olinadigan daromadlar.
Moliyaviy faoliyat xarajatlari esa quyidagi yo‘nalishlardan tarkib topadi:
Foiz ko‘rinishidagi xarajatlar;
Valyuta kursi farqidan yuzaga kelgan zararlar;
Moliyaviy faoliyat bilan bog‘liq bo‘lmagan boshqa xarajatlar.
Yuqoridagi ma’lumotlardan ko‘rinib turibdiki, moliyaviy faoliyat daromadlar va xarajatlardan iborat bo‘lgan 

kompleks ko‘rsatkich hisoblanadi. Xalqaro standartlar andozalariga moslashishni istar ekanmiz, avvalo hisob 
tizimining o‘zi ham ushbu jarayonga moslashtirilishi zarur.Xalqaro amaliyotda moliyaviy natijalar to‘g‘risidagi 
hisobot “Foyda va zararlar hamda boshqa umumlashgan daromadlar” shaklida tuziladi. Bu hisobot ikki asosiy 
qismdan iborat bo‘lib, quyidagicha ajratiladi:

Foyda va zararlar;
Boshqa umumlashgan daromadlar.
Xalqaro amaliyotda hisobotlarni tuzish borasida nisbiy erkinlik mavjud bo‘lsa-da, bizda amal qilinayotgan 

milliy hisob tizimida moliyaviy hisobotlar belgilangan shakllar asosida rasmiylashtiriladi. Moliyaviy faoliyat 
daromadlari va xarajatlari milliy hisob tizimida ularning maqsadi va kelib chiqish manbaiga ko‘ra tasniflanadi.
Xalqaro amaliyotda esa bu daromad va xarajatlar asosiy faoliyat bilan bog‘liq yoki bog‘liq bo‘lmagan daromadlar 
sifatida ifodalanadi. Bu yerda ba’zi farqli jihatlar kuzatiladi. Xalqaro amaliyot va milliy hisob tizimi o‘rtasida 
farqlarni solishtirganda, muayyan qarashlar shakllanadi. Moliyaviy hisobotning xalqaro standartlari (MHXS) 
asosida hisob-kitoblarni tuzish, daromadlar va xarajatlar, shuningdek foyda masalalari bo‘yicha shaffof va 
aniq ma’lumotlarni taqdim etish, ularni xalqaro investorlar uchun tushunarli shaklda bayon qilish, tan olish va 
baholash mezonlarini joriy etish barcha davlatlar, ayniqsa, bu standartlarga o‘tayotgan mamlakatlar uchun juda 
muhim hisoblanadi.

Ushbu standartlarni joriy etishda quyidagilarga alohida e’tibor qaratish lozim:

1-jadval. Milliy va xalqaro hisobda axborotlarni aks ettirish manbalari.

Milliy hisob tizimida Xalqaro amaliyotda

Milliy hisobda daromadlar va xarajatlar ularning tashkil 
topish manbalariga qarab shakllantiriladi.

Xalqaro amaliyotda esa daromadlar odatdagi faoliyat bilan 
bog‘liq bo‘lgan va odatdagi faoliyat bilan bog‘liq bo‘lmagan 
daromadlar sifatida tasniflanadi.

Milliy hisobda royalti, dividend va foiz ko‘rinishidagi 
daromadlar moliyaviy faoliyatga doir daromadlar sifatida 
aks ettiriladi.

Xalqaro amaliyotda esa ular operatsion faoliyatdan olingan 
daromadlar sifatida ko‘rsatiladi.

Milliy hisobda qimmatli qog‘ozlarni qayta baholashdan 
olingan daromadlar alohida satrda aks ettiriladi.

Xalqaro amaliyotda ushbu ko‘rsatkich “Foyda va zararlar 
hamda boshqa umumlashgan daromadlar” nomli hisobotda 
ifodalanadi.

Ushbu jadvalda ko‘rsatilganlar farqli jihatlarning faqat bir qismini tashkil etadi. Bundan tashqari, daromadlarni 
tan olish, hisobini yuritish va e’tirof etish tizimida ham milliy va xalqaro amaliyot o‘rtasida muhim farqlar mavjud. 
Xalqaro standartlar andozalarini amaliyotga joriy etishdan avval hisob tizimi, me’yoriy hujjatlar va qonunchilik 
talablari ham moslashtirilishi lozim.

Hisob jarayoni bilan bir qatorda, audit jarayonini ham xalqaro standartlar asosida tashkil etish talab etiladi. 
Auditdan ko‘zlangan asosiy maqsad — korxonaning moliyaviy faoliyatiga oid daromadlar va xarajatlar hisobining 
to‘g‘ri yuritilganligini tekshirish, daromadlarning sun’iy ravishda oshirib ko‘rsatilmaganligini va hujjatlashtirilgan 
daromadlar haqiqatda tan olinganligini aniqlashdir. Shuningdek, daromadlarning real mavjudligini tasdiqlash 
ham audit vazifasiga kiradi.

Bundan tashqari, korxona samaradorlik ko‘rsatkichlarini oshirish uchun tahliliy ko‘rsatkichlar asosida 
xulosa chiqarish jarayonini tashkil qilish maqsadga muvofiqdir.

Moliyaviy faoliyatni auditdan o‘tkazish, xususan, moliyaviy faoliyatga doir daromad va xarajatlarni audit 
qilish quyidagi bosqichlar asosida amalga oshiriladi:

Vujudga kelish va to‘liqlik – hisobotda aks ettirilgan moliyaviy faoliyat xarajatlari haqiqatda aksiyadorlik 
jamiyati tomonidan tan olinganligiga ishonch hosil qilish.

Mavjudlik va tegishlilik – daromadlarning hisobot davriga taalluqliligiga, xarajatlarning esa aksiyadorlik 
jamiyati moliyaviy hisobotida to‘liq aks ettirilganligi hamda yashirilgan xarajatlar mavjud emasligiga ishonch 
hosil qilish.

Baholash va o‘lchash – hisobotda aks ettirilgan moliyaviy faoliyatga doir daromadlar va xarajatlar to‘g‘ri 
baholanganligini tekshirish.

Taqdim etish va ochib berish:
a) Moliyaviy faoliyat daromadlari va xarajatlarining hisobotda to‘g‘ri turkumlanganligiga ishonch hosil qilish;
b) Moliyaviy faoliyatga oid barcha muhim axborotlar to‘liq va tegishli tarzda aksiyadorlik jamiyatining 

moliyaviy hisobotida ochib berilganligiga ishonch hosil qilish.
Korxonada moliyaviy faoliyat auditini tashkil etish jarayonidan so‘ng, auditorlik xulosalari asosida tahliliy 

ishlov berish va xulosalar chiqarish jarayoni nihoyatda muhim hisoblanadi.

1-rasm.Moliyaviy tahlil ko‘rsatkichlarni aniqlash

Ko‘plab korxonalar faoliyatini tahlil qilishda foydalaniladigan asosiy ko‘rsatkichlar — bu korxonaning 
daromadlilik va foydalilik darajasi, samaradorlik ko‘rsatkichlari hamda likvidlilik ko‘rsatkichlaridir. Ushbu 
ko‘rsatkichlar orqali korxonaning moliyaviy faoliyatidan olinadigan daromad va xarajatlarning jami daromad va 
xarajatlar tarkibidagi ulushi aniqlanadi.

Olingan ma’lumotlar o‘tgan yil ko‘rsatkichlari bilan solishtiriladi. Agar farq aniqlansa, uning yuzaga kelish 
sabablari tahlil qilinadi. Shundan so‘ng, aniqlangan kamchiliklarni kamaytirish yoki bartaraf etish bo‘yicha 
amaliy tavsiyalar korxona rahbariyatiga taklif etiladi.

X U L O S A  V A  T A K L I F L A R
Moliyaviy faoliyat daromadlari va xarajatlari har doim moliyaviy natijalar tarkibiy qismi sifatida o‘rganib 

kelingan. Xalqaro standartlarga o‘tish jarayonida mavjud kamchiliklarni aniqlash va ularni bartaraf etish bo‘yicha 
chora-tadbirlarni ishlab chiqish zarur. Faoliyatni takomillashtirish borasida bir qator xulosa va takliflarni ilgari 
surish orqali quyidagi natijalarga erishish mumkin:

Birinchidan, korxonalarda mavjud avtomatlashtirish tizimlariga xalqaro standartlar me’yorlarini integratsiya 
qilish, hisobotlarni milliy hisobda yuritish hamda ularni xalqaro standartlarga transformatsiya qilish jarayonida 
yuzaga kelishi mumkin bo‘lgan moliyaviy yo‘qotishlarning oldini oladi.

Ikkinchidan, korxonalarda moliyaviy hisobotning xalqaro standartlarini joriy etish va amaliyotga tatbiq etish 
uchun malakali mutaxassislar tayyorlash zarur. Bu esa hisobotlarni to‘g‘ridan-to‘g‘ri xalqaro standartlar asosida 
yuritishga imkon beradi.

Uchinchidan, audit jarayonida xalqaro auditorlik standartlariga qat’iy rioya qilish hamda ichki audit 
faoliyatini tizimli tashkil etish orqali korxonalarning hisob tizimidagi kamchiliklarni aniqlash va bartaraf etish 
xavflari sezilarli darajada kamayadi.

To‘rtinchidan, moliyaviy tahlil ko‘rsatkichlari asosida qaror qabul qilish mexanizmini shakllantirish, korxonalar 
faoliyatining prognozini ishlab chiqish, daromadlilik, foydalilik va samaradorlik ko‘rsatkichlarini oshirishga zamin 
yaratadi.

